
					ఈ పుట అచ్చుదిద్దబడ్డది

దరమిడి సింహనాదంబు సేయుచును - దెరలక శరవృష్టి త్రిశిరుండు గురిసె.

నురుదంతి గొలిపె మహోదరుం డేఁచి - పరఁగించె నతనిపైఁ బటుతోమరములు

ఎనసి మువ్వురు దమయేపు చూపుటయు - ఘనరోష మొదవ నంగదుఁడు కోపించె;

దంభోళిక్రియ మహోదరుని యేనుంగు - కుంభస్థలము దాఁకఁ గుధరశృంగంబు

గెరలి వేసిన నది ఘీంకార మెసఁగ - నొరలి గ్రుడ్డులు వెలి కురికి చచ్చుటయు;

జయలక్ష్మి రాఘవేశ్వరుఁ బొందఁ గోరి - ప్రియమునఁ గైసేయఁ బెట్టియఁ దెరిచె

ననఁగ నాకరితల యటు వ్రస్సి యొప్పె - ననుపమం బైన ముత్యంబులు సెదర;

నంతటఁ బోక దేవాంతకు వ్రేసె - దంతిదంత మగల్చి తారాసుతుండు4340

అటు వ్రేటుపడి వాతహతిఁ జలియించు - పటుసాలవృక్షంబు పగిది దూగాడి

నెత్తురు గ్రక్కియు నెఱసాహసమునఁ - జిత్త మొక్కింతగాఁ జేసి యయ్యసుర,

పరిఘంబు గొని వ్రేసెఁ బర్వతతటము - కరణి నొప్పారు నంగదునురస్స్థలము

నంగదుండును దాన నవనిపై మ్రొగ్గి - యంగముతోడ ధైర్యము చిక్కఁబట్టి

కోపించి్రిదేవాంతకునిమీఁద నడువ - దీపితాస్త్రంబులఁ దిశిరుండు మూఁట

నావాలితనయుని నాత్మఁ గైకొనక - లావున ఫాలస్థలము నాట వేసె

నంత నీలుండును ననిలనందనుఁడు - పంతంబుతోఁ దోడుపడి రంగదునకు

నందు నీలుఁడును మహాశైల మెత్తి - యందందఁ ద్రిశిరుపై నార్చుచు వైవ




హనుమంతుఁడు మొదలగువారలు త్రిశిరాది రాక్షసవీరులఁ జంపుట


నశనిచందం బగు నస్త్రంబుఁ దొడిగి - త్రిశిరుండు నగ్గిరిఁ దెగనేసె నడుమ;

ధీరత వాటించి దేవాంతకుండు - వారియై యొప్పిన పరిఘఁ ద్రిప్పుచును
4350

బలియుఁడై చనుదేరఁ బవమానసూనుఁ - డలుకతో రాక్షసు నౌదలఁ జూచి

బెడిదంబుగా వెసఁ బిడికిటఁ బొడిచె - బొడిచిన నప్పుడు పొరిఁబొరిఁ బండ్లు

డుల్లంగ నోరు బెట్టుగ దెర్చుకొనుచుఁ - ద్రెళ్లె దైత్యుఁడు గ్రుడ్లు దిరుగవైచుచును.

దేవత లార్చిరి దివినుండి యపుడు - దేవాంతకునిపాటు తెఱఁగొప్పఁ జూచి

త్రిశిరుండు కోపించి తీవ్రత నేసె - నశనివేగాస్త్రంబు లన్నీలుమీఁద

దగ వెండియును మహోదరుఁ డుగ్రవేగ - మగు నొక్కకరి నెక్కి యార్చుచు వచ్చి

కులగిరిపై వాన గురియుచందమున - నలువు దీపింపంగ నతనిపై నేసె

నానీలుఁడును వానియస్త్రసంతతులఁ - దా నెంతయును భిన్నతనుఁడునై నొచ్చి

యటు మూర్ఛ నొందియు నంతనే తెలిసి - పటుగతితోడ నభంబున కెగసి

తరువులతోడ నుద్ధతి మీఁది కెత్తె - ధరణీధరము మహోదరునిపై వైచె;
4360

వైచిన దానిచే వారణయుక్తుఁ - డై చచ్చెఁ దల వ్రస్సి యమ్మహోదరుఁడు!

ధరమీఁద నమ్మహోదరుఁడు గూలుటయుఁ - దిర మైనకడిమితోఁ ద్రిశిరుండు పేర్చి

సరిగొందు నని పెక్కుశరములు నేసె - నరవాయి గొనక యాహనుమంతుమీఁదఁ












[image: ]

[image: ]

		 ఈ పేజీలో చివరి మార్పు 18 ఫిబ్రవరి 2024న 04:55కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

